Dinsdag 22 April

Skrifgedeelte: Psalm 119:105-112

Fokusgedeelte: Psalm 119:105 (AFR2020)

God se Woord is 'n lamp en ’'n lig

Is jy nog op koers? Is jy seker daarvan dat jy nog op die regte pad
is? Die Bybel leer ons dat hierdie sondige wéreld donker is. Om in
die donker jou weg te vind, het jy lig nodig, daarsonder sal jy jou
vinnig vasloop of verdwaal.

In die fokusgedeelte gebruik die psalmdigter twee kragtige beelde
om duidelik te maak dat God se Woord vir ons rigting en leiding in
hierdie donker wéreld kan bied:

e 'n Lamp vir my voet: Die psalmdigter vergelyk die Woord van
God met 'n lamp wat lig werp op die pad voor hom. In 'n donker
wéreld, waar die pad dikwels onduidelik en gevaarlik is, verskaf
die Woord van God die nodige lig om elke tree met sekerheid te
neem. Dit herinner ons dat ons nie alleen loop nie, maar dat die
Heilige Gees deur die Woord ons voortdurend lei en beskerm.

e 'n Lig vir my pad: Nie net wys die Woord van God ons op die
volgende tree nie, maar dit gee ook 'n breér perspektief op die
lewensreis waarmee ons besig is. Die lig wat God se Woord
werp, help ons om nie net die huidige omstandighede te
verstaan nie, maar ook om deur die geloof te sien waarheen
God ons lei en hoe ons op hierdie lewenspad 'n
dankbaarheidslewe kan lei tot sy eer. Dit is 'n lig wat nie net ons
persoonlike lewe aanstuur nie, maar ook ons roeping in die
wéreld verhelder.

Vir ons as gelowiges is daar 'n diep troos en vreugde in die feit dat
ons in die Woord van God 'n betroubare ligbron het. Petrus getuig
van hierdie ligbron as die evangelie van Jesus Christus in 2 Petrus
1:19 as hy sé: “Hierdie boodskap is soos 'n lamp wat in 'n donker
plek skyn. Julle sal goed doen as julle in sy lig bly totdat die dag
aanbreek en die moérester opkom in julle harte.”
Laat ons in gehoorsaamheid wandel met die vaste vertroue dat God
se Woord soos 'n lamp die pad voor ons voete sal verlig en soos 'n
helder lig op ons lewenspad sal skyn.
Sing: Psalm 119-1:39

